
TAWAU, 14 Ogos (Bernama) -- Suruhanjaya Komunikasi dan Multimedia Malaysia (SKMM)
akan membuat promosi dan hebahan penggunaan Jalur Lebar lebih agresif bagi mencapai
sasaran 50 peratus penembusan Jalur Lebar di Sabah menjelang akhir tahun ini, kata
pengerusinya Tan Sri Khalid Ramli.

Kadar penembusan Jalur Lebar di Sabah kini ialah kira-kira 32 peratus, katanya ketika
melancarkan Program Promosi Jalur Lebar Negeri Sabah, Peringkat Perbandaran Tawau di
sini hari ini.

Katanya, SKMM juga akan memastikan sasaran 500 buah kampung mendapat akses
internet melalui laluan tanpa wayar di Sabah menjelang akhir tahun ini.

Ketika ini hanya 134 kampung menikmati kemudahan itu.

Sementara itu, Khalid berkata pada masa ini seramai 34 juta pengguna telefon mudah alih
dan 17 juta pengguna internet berdaftar di negara ini menjadikan Malaysia sebagai salah
sebuah negara pengguna telefon mudah alih dan internet tertinggi di dunia.

